
Dana Intervensi Industry4WRD 
 

Program Intervensi Penilaian Kesediaan Industri4WRD atau 'Dana Intervensi Industri4WRD’ adalah 
kemudahan sokongan kewangan yang direka khas oleh kerajaan Malaysia untuk membantu 
Perusahaan Kecil dan Sederhana (PKS) dalam sektor pembuatan dan perkhidmatan berkaitan untuk 
melonjak ke arah Industri 4.0. 

Program ini yang telah dilancarkan oleh kerajaan dalam pembentangan Bajet 2019 yang lalu bertujuan 
untuk menyokong syarikat dalam melaksanakan projek intervensi berdasarkan cadangan dari Laporan 
Penilaian Kesediaan Industri4WRD (RA) yang dibiayai oleh kerajaan. Ia memberi tumpuan kepada 
faktor peralihan sumber manusia, proses dan teknologi. 

Semua PKS yang telah melalui program RA Industri4WRD layak untuk memohon dan Kementerian 
Perdagangan Antarabangsa dan Industri (MITI) telah melantik Lembaga Pembangunan Pelaburan 
Malaysia (MIDA) sebagai agensi pelaksana dana tersebut. Ini bermaksud permohonan yang dibuat 
oleh syarikat-syarikat akan dinilai oleh pihak MIDA. 

 

Geran Sepadan 
 

Dana ini memberikan geran yang sepadan (70:30) pada dasar bayaran balik sehingga RM500,000 
terhadap pembayaran yang layak. Dari aspek pembiayaan pula, 70% akan diberi subsidi oleh pihak 
kerajaan, manakala selebihnya iaitu 30% lagi akan ditanggung oleh pihak syarikat. Dari jumlah subsidi 
pula, maksimum 30% akan diberikan terlebih dahulu kepada syarikat yang memohon dan layak. 

 

Bagaimana Dana Ini Berfungsi? 
 

Berikut adalah empat langkah dalam proses pembayaran: 

Langkah 1 : Syarikat akan menerima maksimum 30% daripada geran terlebih dahulu dari MIDA. 
Langkah 2 : Syarikat perlu membayar perbelanjaan awal dengan geran pendahuluan. 
Langkah 3 : Perbelanjaan berikutnya akan ditanggung oleh syarikat. 
Langkah 4 : Syarikat akan menuntut baki geran dari MIDA. 

 

Syarat-syarat Kelayakan Pemohon 
 

Antara syarat-syarat PKS yang layak untuk memohon geran ini adalah : 

● Syarikat dalam sektor perkilangan atau perkhidmatan berkaitan pembuatan (MRS) yang  
diperbadankan di bawah Akta Syarikat 2016. 

● PKS dalam sektor perkilangan dengan perolehan jualan RM300,000 - RM50 juta, dan/atau 
mempunyai 5 - 200 orang pekerja. Manakala, PKS dari sektor MRS pula dengan perolehan jualan 
RM300,000 - RM20 juta, dan/atau mempunyai 5-75 pekerja. 

● Mesti telah beroperasi di dalam perniagaan semasa selama minimum selama 3 tahun. 
● Memiliki lesen perniagaan dan/atau lesen perkilangan yang sah. 
● Menyelesaikan Program RA Industri4WRD , dan telah menerima laporan dari Perbadanan 

Produktiviti Malaysia (MPC). 

 



Prosedur Permohonan 
 

Setelah menyelesaikan Program RA Industri4WRD , para PKS hendaklah memohon dana bantuan dari 
MIDA dalam tempoh 2 bulan setelah menerima laporan dari MPC. Permohonan mesti dihantar bersama 
dengan dokumen-dokumen berikut : 

● Borang permohonan 
● Laporan RA Industri4WRD (dengan surat dari MPC) 
● Cadangan teknikal terperinci 
● Penyata kewangan selama 3 tahun berturut-turut (yang telah diaudit) 

Cadangan teknikal yang terperinci harus meliputi latar belakang, tujuan dan objektif, skop projek, cara 
pelaksanaan (termasuk senarai penyedia solusi yang berpotensi), tempoh pelaksanaan, perincian 
perbelanjaan, jangkaan hasil dan penghasilan (output) yang ditetapkan. 

Pemohon akan diundang ke sesi pembentangan, di mana mereka hendaklah mengemukakan 
cadangan mereka kepada Jawatankuasa Kelulusan Dana Intervensi Industry4WRD. Borang 
permohonan, templat cadangan teknikal, panduan dan aliran kerja proses terdapat di Laman Web 
MIDA: https://www.mida.gov.my/home/industry4wrd-incentives/posts/  

Jika anda ingin mengetahui lebih mendalam dan persediaan yang boleh anda lakukan berkenaan 
Industri 4.0, sila  lawati laman sesawang Kementerian Perdagangan Antarabangsa dan Industri (MITI) 
di https://www.miti.gov.my/index.php/pages/view/4832.  

 

 


